
NATYURMORT KOMPOZISIYASINI TUZISHNING O‘ZIGA XOS 

QONUN QOIDALARI 

Tasviriy san’at va muhandislik grafikasi yo‘nalishi 2- bosqich talabasi 

 

Annotatsiya: Mazkur maqolada natyurmort kompozitsiyasini tuzishning 

nazariy va amaliy asoslari, uning o‘ziga xos qonun-qoidalari hamda o‘quv 

jarayonidagi ahamiyati yoritilgan. Natyurmortni to‘g‘ri tashkil etish, buyumlarni 

tanlash va joylashtirish, rang va shakl uyg‘unligini ta’minlash masalalari batafsil 

tahlil qilingan. Shuningdek, natyurmortni tasvirlashning bosqichma-bosqich 

jarayonlari, yorug‘-soya nisbatlarini aniqlash, detallashtirish va yakunlash usullari 

ko‘rib chiqilgan. Maqolada talabalar tomonidan yo‘l qo‘yiladigan tipik xatolar va 

ularni bartaraf etish yo‘llari ham ko‘rsatib berilgan. Ushbu tadqiqot natyurmort 

ishlash ko‘nikmalarini shakllantirishda muhim metodik asos bo‘lib xizmat qiladi. 

Kalit so‘zlar: Natyurmort, kompozitsiya, rangtasvir, shakl, rang uyg‘unligi, 

yorug‘-soya, detallashtirish, tasvirlash bosqichlari, kompozitsion muvozanat, fon, 

perspektiva, ijodiy yondashuv, o‘quv jarayoni, metodika, tasviriy san’at 

Natyurmort aslida bir qarashda tasviriy san’atning eng oson va sodda janri 

kabi ko‘rinadi. Rangtasvir darslarida yoki dars davomida o‘qituvchi tomonidan 

tayyorlangan natyurmort kompozitsiyasini tuzib, talablar yoki o‘quvchilarga 

ishlash tavsiya qilinganda u holat yanada koʻzga yaqqol tashlanadi. Biroq, talablar 

oʻzlariga qaysi rakurs toʻgʻri kelsa, oʻsha joy yoki rakursdan ishlab ketaveradilar. 

Qolaversa, natyurmortning mavzusi, u natyurmotdagi umumiy detallar va 

joylashuv kompozitsiyasi haqida aksariyat talablarni tushunib ham koʻrishmaydi. 

Natijada darsdan koʻzlangan maqsadga erishib boʻlmaydi va darsning unumdorligi 

esa juda past darajada boʻladi. 

 Shaklini toʻgʻri his qila olish va toʻgʻri tasvirlay olishi uchun oʻquvchi, 

avvalo, natyurmortning oʻziga xos tomonlarini yani tassavur eta olishi va koʻrishni 

oʻrganishlari kerak. Bo‘lajak yoki tasviriy sanʼat oliygohlarni tamomlagan yangi 

pedagog kadrlarga bu oson ish emas doimiy ravishda amaliy hamda nazariy 

mashgʻulotlar talablar qilinadi. Mashhur rassomlarning fikriga koʻra, ijodkor 

rassom natyurmortga qarab rasm ishlashini bir kun ham toʻxtatib qoʻymasliklari 

lozim. Shu sababli, rangtasvir fani o‘qituvchisi yangi mavzuni talabalarga og‘zaki 

tushuntirib, ularning ishtirokida natyurmort kompozitsiyasini tuzishlari muhim 

ahamiyatga ega. Agar natyurmort kompozitsiyasida 3-4 yoki undan ortiq buyum 

tasvirlanishi rejalashtirilgan bo‘lsa, o‘qituvchi talabalarga 6-7 turdagi buyumlarni 

taklif qilib, ularning ichidan mavzuga eng mos keladiganlarini ajratib olishlarini 

ta’kidlashi kerak. Bu usul talabalarni faol fikrlashga, tahlil qilishga va eng to‘g‘ri 

tanlovni amalga oshirishga undaydi. Masalan, sabzavot va mevalardan tashkil 

topgan natyurmort tasvirlanayotganda, o‘qituvchi poliz ekinlari yoki mavzuga mos 

kelmaydigan boshqa elementlarni ham qo‘shishi mumkin. Bu esa talabalar 

diqqatini jamlashga, kompozitsiya elementlarini tahlil qilishga va eng mos 

keladiganlarini tanlashga yordam beradi. 

P.P.Konchalovskiy rangtasvirning mohiyatini tushuntirar ekan, shunday 

degan: “Rangtasvir san’atining asosiy tamoyili shaklni aniq ifodalash orqali bo‘yoq 

surtma usulini qo‘llashdir”1. Bu fikr rangtasvirda shakl va rang uyg‘unligini 

yaratishning naqadar muhim ekanini ko‘rsatadi. 

Natyurmort kompozitsiyasini tuzishda o‘qituvchi talabalar e’tiborini 

buyumlarning rangi, shakli va ularning bir-biriga bo‘lgan nisbatlariga qaratishi 

lozim. Ayniqsa, fon vazifasini bajaruvchi matolar mavzuga mos kelishi muhim 

bo‘lib, buni tushungan talabalar bu jarayonga yanada mas’uliyat bilan 

yondashadilar. Kompozitsiya uchun faqat kerakli buyumlarni tanlab olish yetarli 

emas, balki ularni tasvir tekisligida mos joylashtirish ham talabalardan tajriba va 

mahorat talab qiladi. 

Kompozitsiyada buyumlarning o‘zaro ichki bog‘liqligi bilan bir qatorda 

ularning tashqi joylashuvi, ya’ni yonma-yon yoki oldinma-ketin joylashuvi, shakli, 

hajmi va rangi katta ahamiyatga ega. Bu omillarni to‘g‘ri tushunish talabalar 

faolligini oshiradi va darsdan kutilgan natijaga erishish imkoniyatini kengaytiradi. 

O‘qituvchi ishtirokida bir necha bor natyurmort kompozitsiyasi tuzgan talabalar 

keyinchalik mustaqil ravishda natyurmort yaratish va tasvirlash ko‘nikmalarini 

shakllantiradilar. 

Shuni unutmaslik kerakki, natyurmort kompozitsiyasini tuzish yetarli emas, 

uni tasvirlash jarayoni ham talabadan katta mahorat va ijodiy yondashuv talab 

qiladi. Shu sababli, natyurmortni tasvirlash bosqichlarini bosqichma-bosqich 

o‘rganish muhimdir. Rangtasvir bo‘yicha darsliklar va o‘quv qo‘llanmalarda 

natyurmort yaratish bosqichlariga oid turli xil tavsiyalar berilgan bo‘lib, ularga 

amal qilish ijodiy yondashuvni shakllantirishga yordam beradi. 

Yaxshi natyurmort yaratish uchun hayotiy voqealardan ilhom olish tavsiya 

etiladi. Bunday holda, chiroyli va qiziqarli kompozitsiya tuzishda kundalik 

turmushda ishlatiladigan buyumlardan foydalanish maqsadga muvofiq bo‘ladi. 

Rangtasvirning asosiy vazifasi esa buyumlarning hajmliligini, materiallik va 

rangdorlik xususiyatlarini aniq aks ettirish hamda kompozitsiyani yaxlit va 

mukammal holatda yakunlashdan iboratdir. 

 
1 P.P. Konchalovskiyning "РАНГТАСВИР" Toshkent  1995 yil 

Talabalar natyurmort kompozitsiyasining chiziqli tasvirini chizishda 

ko‘pincha har bir detalni alohida ishlashga harakat qilib, umumiy tuzilmani 

e’tibordan chetda qoldiradilar. Bunday xatolik oldini olish uchun avvalo, 

natyurmort tarkibidagi barcha jismlarning umumiy o‘lchamlarini – balandligi va 

kengligini aniqlash zarur. Keyingi bosqichda esa har bir buyumning konstruktiv 

tuzilishi bir vaqtning o‘zida chizilishi lozim. Natyurmortning asosiy tekisligi 

hamda jismlardagi yorug‘ va soya nisbatlari yengil chiziqlar yordamida belgilab 

chiqiladi. Agar bu bosqichda jiddiy xatoliklarga yo‘l qo‘yilsa, keyingi bosqichlarda 

ularni tuzatish juda qiyin bo‘ladi. 

Keying bosqich umumiy rang berish jarayoni. Chiziqli-konstruktiv tuzilma 

to‘g‘ri aniqlangandan so‘ng, barcha jismlarning asosiy ranglarini belgilashga 

o‘tiladi. Rang berishdan oldin jismlarning konstruksiyasi yana bir bor tekshirib 

chiqiladi. Akvarel bo‘yoqlari bilan ishlash jarayonida ochiq ranglardan to quyuq 

ranglargacha, umumiydan xususiyga o‘tish prinsipi foydalanishi kerak. Ba’zi 

talabalar faqat jismlarga rang berib, fonni bo‘yashni e’tiborsiz qoldiradilar. Bu esa 

keyinchalik yorug‘ va soya nisbatlarini to‘g‘ri topishda qiyinchilik tug‘diradi. 

Rang berish jarayonida ortiqcha oq qog‘oz yuzasining qolib ketishi tasvirning 

yaxlitligiga zarar yetkazadi. 

Uchinchi bosqich yorug‘ va soya nisbatlarini aniqlash. Dastlabki bosqichda 

umumiy rang berilgan bo‘lsa, bu bosqichda esa har bir buyumning yorug‘lik va 

soyaga bog‘liq holati aniq belgilanadi. Yorug‘-soya nisbatlarini topish yengil rang 

berish usuli orqali amalga oshiriladi. Talabalar bu bosqichda muvozanatni saqlashi, 

biror buyumga ortiqcha ishlov berib, boshqa elementlarni e’tiborsiz qoldirmasligi 

muhimdir. Jismlarning umumiy soyalari, yorug‘lik tushib turgan yuzalari 

aniqlanadi, biroq yorug‘ joylarga ortiqcha ishlov berishdan qochish kerak. 

To‘rtinchi bosqich va detallashtirish. Bu bosqichda natyurmort tarkibidagi har 

bir buyum alohida ishlanadi. Ularning shakli, hajmi, yorug‘-soya nisbatlari yanada 

aniqroq chizilib, detallar to‘liq ishlab chiqiladi. Ayrim talabalar ushbu bosqichda 

akvarel bo‘yoqlarining shaffofligini yo‘qotib, kir va xira ranglar hosil qilishadi. 

Bunday kamchiliklarning oldini olish uchun bo‘yoqlarni haddan tashqari 

aralashtirishdan qochish lozim. Buyumlarning o‘zidan tushayotgan soyalar, yorug‘ 

joylari va reflekslari aniq belgilanadi. Shu bosqichda materialning tuzilishini aks 

ettirishga ham alohida e’tibor berish lozim. Talabaning ijodiy mahorati va texnik 

ko‘nikmalari aynan ushbu bosqichda o‘z aksini topadi. Buyumlar orasidagi rang va 

ohang muvozanatini saqlash lozim, aks holda tasvir umumiyligini yo‘qotishi 

mumkin. 

Beshinchi va so‘nggi bosqich – natyurmortni umumlashtirish va yakunlash. 

Ilk bosqichlarda umumiy tuzilishga e’tibor qaratilgan bo‘lsa, keyinchalik har bir 

buyum alohida ishlab chiqildi. Keyin esa butun kompozitsiyani yaxlitlash va 

uyg‘unlashtirish talab etiladi. Ayrim joylarda rang muvozanati buzilgan bo‘lishi 

mumkin, shuning uchun ularni bir tekisga keltirish muhimdir. Yorug‘likni hosil 

qilish jarayonida ba’zi talabalar oq qog‘ozni bo‘yamasdan qoldirishadi, bu esa 

natyurmort elementlari o‘rtasida yorug‘likning uyg‘unligini yo‘qotishiga olib 

keladi. Shuning uchun oxirgi bosqichda barcha kamchiliklar tekshirib chiqilib, 

kerak bo‘lsa, tuzatishlar kiritiladi. 

Natyurmort yaratishda talabalar eʼtibor qaratishi lozim boʻlgan muhim 

jihatlardan biri buyumlarning joylashuvi va ularning kompozitsiya ichidagi oʻzaro 

nisbatidir. Buyumlarning bir-biriga mutanosibligi, hajmi, shakli va ranglar 

uygʻunligi natyurmortning estetik jozibadorligini oshiradi. Yorugʻlik va soyani 

toʻgʻri taqsimlash ham natyurmortning jonli va hajmli chiqishida katta rol 

oʻynaydi. Yorugʻlik manbaini toʻgʻri tanlash, soyalar oʻzaro qanday bogʻlanganini 

kuzatish va ularni aniq tasvirlash muhim ahamiyatga ega. 

Shuningdek, natyurmort chizishda talabalar yoʻl qoʻyadigan keng tarqalgan 

xatolar mavjud bo‘lib, ularga kompozitsiyaning umumiy tuzilishini eʼtiborsiz 

qoldirish va buyumlarning joylashuviga yetarlicha eʼtibor bermaslik, har bir 

elementni alohida chizib, ularning bir-biriga mos kelmasligiga sabab boʻlish, 

yorugʻlik va soyani notoʻgʻri taqsimlash, fon elementlarini ahamiyatsiz deb 

hisoblash va natijada umumiy ko‘rinishni buzish kiradi. Bunday kamchiliklarning 

oldini olish uchun har bir bosqichni izchil bajarish va tasviriy sanʼat tamoyillariga 

amal qilish talab etiladi. 

Xulosa qilib aytganda, natyurmort kompozitsiyasini to‘g‘ri tuzish va uni 

sifatli tasvirlash tasviriy san’at ta’limining muhim tarkibiy qismi hisoblanadi. 

Natyurmort ustida ishlash jarayonida talabalar nafaqat buyumlarning tashqi 

ko‘rinishini aks ettiradi, balki ularning o‘zaro bog‘liqligi, rang va shakl uyg‘unligi, 

yorug‘ va soya nisbatlarini chuqur anglab yetadilar. Bu esa ularning 

kuzatuvchanligi, estetik didi va ijodiy tafakkurini rivojlantirishga xizmat qiladi. 

